

EH Bildu talde parlamentarioari atxikitako foru-parlamentari Adolfo Araiz Flamarique jaunak idatziz erantzuteko galdera egin du (11-25/PES-00459). Hona Nafarroako Gobernuko Lurralde Kohesiorako kontseilariak ematen duen informazioa:
1. Nafarroako Gobernuak ba al daki zein den Nafarroako Ubidearen bigarren fasea eraikitzeko obren azken lizitazio-prezioa? 
Lizitazioaren eskuduna Nafarroako Ubidea da, Trantsizio Ekologikorako eta Erronka Demografikorako Ministerioarekin batera (MITECO), eta dagokion dokumentazio teknikoa prestatzen ari da. Dokumentazio hori amaitu arte ez da izanen jakiterik lizitazioaren azken zifra.
2. Trantsizio Ekologikorako eta Erronka Demografikorako Ministerioak 2025eko azaroaren 13an iragarritako 373.731.170 euroko prezio hura izanen al da, ala beste zenbateko bat?
MITECOk proiektua behin betiko onetsi zuen, eta materiala gauzatzeko aurrekontua 308.868.735,84 €-koa izan zen, gehi 64.862.434,53 €-ko BEZa; guztira, 373.731.170,37 €. Gainera, eranskinaren barruan, desjabetzeetarako aurrekontua jasotzen du, 6.089.648,12 €, baita PEMaren kultura-ondarerako % 2 ere (1.557.321,36 €).
Ministerioak ez du espero proiektu horren berrikuspen gehiago egitea kontzeptu horietan.
3. Zergatik izan du 70 milioi euro baino gehiagoko gehikuntza 2022ko martxoan eraikuntza-proiektuan iragarritako zenbatekoak, gaur egungo 373 milioietara arte? Zer daki Gobernuak igoera horri buruz?
Proiektua egon da jendaurrean paratuta, egin da ingurumen-inpaktuaren adierazpena eta MITECOk berrikusi du proiektua onetsi ahal izateko. Izapidetze honetako errekerimenduek eta 4 urteko izapidetzearen ondoren prezioak eguneratzeak eman dute azken prezioa.
4. Gobernuak eskueran duen informazioaren arabera, zergatik dago 150 milioi baino gehiagoko igoera 2020an iragarri zen zenbatekoaren eta MITECOk orain iragarri berri duenaren artean?
2020an, Canasak aukerei buruzko azterketa bat egin zuen, ez proiektu bat; proiektua 2022an egin zen. 
2022an onetsitako proiektuak 249,7 milioiko aurrekontua du. Jarraian, jendaurrean jarri zuten, egin zuten ingurumen-inpaktuaren adierazpena eta MITECOk berrikusi egin onetsi ahal izateko. Izapidetze honetako errekerimenduek eta 4 urteko izapidetzearen ondoren prezioak eguneratzeak eman dute azken prezioa. Eta 150 milioietatik 64,8 milioi BEZari dagozkio.
5. Ez al du uste Gobernuak, kontuan hartuta Nafarroako Ubidearen Bigarren Fasea eraikitzeko prezioa 150 milioi euro baino gehiago igo dela, 2020an bi hodi aldi berean eraikitzea erabaki zenetik (dekalajerik gabe), komenigarriagoa izanen litzatekeela, bai Canasaren bai erabiltzaileen interesetarako, obraren bi hodiak lehenengo bata eta gero bigarrena (dekalajearekin) eraikiz egitea?
Aukeren azterketaren arabera, komenigarriagoa da bi hodiak aldi berean eraikitzea. Era berean, kontuan hartu behar da obra bi alditan egiteak eraikuntza-denbora gutxienez bikoiztu egiten duela, eta, horren ondorioz, handitu egiten direla ingurumenean duen inpaktua eta desjabetzeetan situen erasanak.
Hala ere, 10 m3/s inguruko garraio-emaria duen hodi bakoitza gai da 10.000 hektarea ureztatzeko eta aho-kontsumoaren beharren erdia hornitzeko. Kontuan izan behar da, gainera, 7.500 hektareak baino gehiagok bozkatu dutela Nafarroako Ubideari atxikitzearen alde, eta une honetan beste ureztatzaile-komunitate batzuek eskaera handia egin dutela informazioa jasotzeko eta Nafarroako Ubideari atxikitzea aztertzeko, bai eta Erriberako toki-erakundeek ere, Nafarroako Ubidetik urez hornitzearen aldekoak baitira. Eztabaidaezina da bi hodiak aldi berean egin behar direla, horietako bat aurretik aipatutakoarekin konprometituta baitago. 
6. Ez al du uste Gobernuak bigarren aukera horrek 100 milioi euro baino gehiago aurreztea ekarriko lukeela, Nafarroako Ubidearen sisteman sartzeko ureztatzaileen komunitateen eskaria ezagutzen ez den garaian? 
Ez gaude ados 100 milioi aurreztuko direla esatearekin. Eta, gainera, uste dugu frenatu eginen lukeela Nafarroako Erriberaren garapena; izan ere, egoera kalteberan utziko luke klima-aldaketaren ondorioz eta murriztu eginen lirateke lurralde-, ekonomia- eta gizarte-kohesiorako aukerak, ura bezalako ondasun eskas, eskatu eta beharrezko baten eskuragarritasunaren bidez.
Hori guztia jakinarazten dizut, Nafarroako Parlamentuko Erregelamenduaren 215. artikuluan xedatzen duena betez.

